
					ఈ పుట అచ్చుదిద్దబడ్డది

తే. దివ్యతరరత్నజాలాప్తిఁ దేజరిల్ల

నబ్ధికన్యామనోహరుం డాత్మశక్తి

మహిమ సృజియించి యంచినమంజుమకుటి

నప్పతి కలంకరించెఁ గంజాస్య యొకతె. 38



క. అలనృపమణి కస్తూరీ

తిలకము దాఁ దీర్చె నిరతదీప్తికళాసం

కలితమయి మించు మో మను

కలువలదొరయందుఁ జిన్నెకరణి వహింపన్. 39



క. జనపతివీనుల హరి యం

చిన ముత్తెపుటొంటు లలరెఁ జేరువ లగ్నం

బెనసె విలంబం బిఁక నే

లని దెలుపఁగఁ జేరు కవిసురాచార్యు లనన్. 40



క. వీవలిచెలి పనిచినము

క్తావళితో విభునివక్ష మలరారెన్ దా

రావిసరప్రతిఫలన

శ్రీవిలసితకనకధరణిభృత్తటిపోల్కిన్. 41



క. జముఁ డంచిన మణిహంసక

మమరెం బతియంఘ్రిఁ ద్వత్పరాళికృతశ్వ

భ్రముఁ బాపుము ధామవిభౌ

ఘముచే నని యడుగునొందుకంజాప్తుక్రియన్. 42



క. పలభుజుఁ డంచిన రతన

మ్ములపతకము నృపతి దాల్పఁ బొసఁగెం జిత్త

స్థలచంద్రికానురాగా

వలి వెగ్గల మగుచుఁ బైకి వడి వెడలెననన్. 43

		 ఈ పేజీలో చివరి మార్పు 10 జూలై 2020న 03:59కు జరిగింది.

అదనపు షరతులు వర్తించవచ్చు.

